
Hadžići, juli 2022. godine
Na osnovu člana 8. Zakona o principima lokalne samouprave u Federaciji Bosne i Hercegovine („Službene novine Federacije Bosne i Hercegovine“, broj: 49/06 i 51/09) i člana 24. Statuta Općine Hadžići („Službene novine Kantona Sarajevo“, broj: 15/09, 17/12, 10/13, 14/13-ispravka, 11/18 i 1/20), Općinsko vijeće Hadžići, na 17. redovnoj sjednici održanoj dana 07.07.2022. godine, d  o n o s i
N A C R T 
ODLUKU
o uslovima i načinu držanja kućnih ljubimaca pasa i mačaka, 
načinu postupanja sa napuštenim i izgubljenim životinjama i 
psima lutalicama na području općine Hadžići
I - OPĆE ODREDBE

Član 1.

(Predmet Odluke)
(1) Ovom Odlukom, radi zaštite ljudi koji dolaze u kontakt sa životinjama i samih životinja, propisuju se uslovi i način držanja kućnih ljubimaca, pasa i domaćih mački, način izvođenja kućnih ljubimaca, a naročito pasa i mačaka u javnim objektima i na javnim površinama,  registracija pasa, način postupanja sa napuštenim i izgubljenim životinjama i psima lutalicama na području općine Hadžići.

(2) Odredbe ove Odluke se ne odnose na službene pse i druge životinje koje u obavljanju svojih poslova koriste tijela državne uprave i druge pravne osobe (policija, granična služba, zaštitari) kao i na pse i druge životinje osposobljene za pomoć osobama sa posebnim potrebama (npr. Vodiče slijepih osoba), te lovačke pse samo za vrijeme lova.
Član 2. 
(Uslovi držanja kućnih ljubimaca)
Na području Općine Hadžići, u skladu sa ovom Odlukom, mogu se držati kućni ljubimci, psi i  mačke koji ne ugrožavaju fizički i socio-psihološki integritet, ličnu sigurnost i imovinu građana, ne remete javni red i mir, ne izazivaju osjećaj straha građana, pri čemu uslovi gajenja moraju u potpunosti zadovoljavati njihovu dobrobit prema članu 4. Zakona o zaštiti i dobrobiti životinja. 

II -USLOVI I NAČIN DRŽANJA KUĆNIH LJUBIMACA

Član 3.

(Obaveze vlasnika kućnih ljubimaca)
(1) Imalac ili vlasnik kućnog ljubimca, psa ili mačke dužan je životinju držati u skladu sa zakonskim propisima o zaštiti životinja, veterinarstvu, zaštiti okoliša, javnom redu i miru, te odredbama ove Odluke. 

(2) Imalac ili vlasnik kućnog ljubimca u smislu ove Odluke ne može biti lice mlađe od 18 godina, odnosno 25 godina za držanje opasnog psa. 
Član 4.

(Briga o kućnom ljubimcu)
(1) Vlasnik ili imalac psa ili mačke obavezan je brinuti se o smještaju, ishrani i zdravlju kućnih ljubimaca, a za oboljelog ljubimca osigurati veterinarsku pomoć. 
(2) Vlasnik ili imalac kućnog ljubimca koji se o njemu više ne može brinuti u skladu sa obavezama iz člana 3. ove Odluke, dužan je pronaći udomitelja odnosno udruženje građana ili osobu koja će o njemu brinuti na propisan način ili ga predati Skloništu za životinje, kojeg u skladu sa Zakonom osnuje fizička ili pravna osoba, općina ili kanton, te snositi troškove boravka do udomljenja ili drugog načina zbrinjavanja životinje.
Član 5.
(Uslovi držanja kućnih ljubimaca)
(1) U stambenoj zgradi sa više stanova, dozvoljeno je držanje u stanu najviše jednog psa, odnosno najviše dvije mačke.
(2) Na teritoriji općine Hadžići, u porodičnoj kući, okućnici porodične kuće, vrtu ili sličnom zemljištu, ili bilo kojem drugom objektu koji nije namijenjen za te svrhe, sveukupno nije dozvoljeno držati više od dva psa. 

(3) Ostali kućni ljubimci mogu se držati u onom broju za koliko jedno domaćinstvo može obezbijediti adekvatne uslove u skladu sa ovom Odlukom i pozitivnim zakonskim propisima. 

Član 6. 

(Mjesto držanja kućnih ljubimaca) 
(1) Držanje kućnih ljubimaca, pasa ili domaćih mački u zajedničkim  prostorijama zgrada i dvorištima zgrada, kretanje kućnih ljubimaca zajedničkim dijelovima i dvorištima zgrada, te čišćenje tih prostorija i prostora od fekalija kućnih ljubimaca, zajednički utvrđuju suvlasnici zgrade, odnosno korisnici stanova uz saglasnost vlasnika. 
(2) Bez pismene saglasnosti potpisane od svih suvlasnika zajedničkih prostorija (u stambenom objektu i oko objekta), iste se ne mogu koristiti za držanje kućnih ljubimaca. 
(3) Vlasnik ili imalac kućnog ljubimca dužan je brinuti o čistoći zajedničkih prostorija (hodnici, stubišta, terase, lođe, balkoni, podrumski i tavanski prostori i drugi prostori i instalacije) kojima se kreću kućni ljubimci, te odmah očistiti ili oprati površinu ukoliko je njegov kućni ljubimac na bilo koji način onečistio.  
Član 7.

(Zabrane i restrikcije)
(1) Zabranjeno je u okućnici porodične kuće, vrtu ili sličnom zemljištu psa držati na dijelu dvorišta okrenutom prema ulici, odnosno istog je dozvoljeno držati na lancu ili u ograđenom dijelu dvorišta/prostora  koji nije okrenut prema ulici kojeg pas ne može samovoljno napustiti. 
(2) Na vidljivom mjestu vlasnik ili imalac psa obavezan je postaviti oznaku koja upozorava na psa (npr.“čuvaj se psa“ i sl.). 
Član 8.

(Objekti kolektivnog stanovanja)
(1) U objektima ili zgradama kolektivnog stanovanja, zabranjeno je držanje ili ostavljanje pasa ili mačaka na terasama i lođama. 
(2) Pas u neograđenom dvorištu ili vrtu mora biti vezan odgovarajućim povodcem i mora imati odgovarajuću kućicu uz vidljivo istaknuto upozorenje „Čuvaj se psa“. 

(3) Dozvoljeno je uvođenje psa ili mačke u lift stambene zgrade ukoliko je prazan. Prilikom korištenja lifta, stepeništa ili hodnika stambene zgrade, pas mora biti na povodcu pod neposrednom kontrolom držaoca i obavezno sa brnjicom za visoke i srednje pasmine pasa.
(4) U slučaju odsutnosti, vlasnik ili imalac kućnog ljubimca dužan je osigurati nadzor i brigu zdrave, odgovorne i punoljetne osobe za svog kućnog ljubimca u skladu sa njegovim potrebama. 

Član 9. 
(Poštivanje javnog reda i mira)
(1) U dvorištu porodične kuće ne smije se držati pas koji napada ljude i životinje, pas koji učestalim lajanjem i zavijanjem remeti javni red i mir građana.

(2) Vlasnik ili imalac, čiji pas učestalim i dugotrajnim lajanjem ili zavijanjem remeti javni red i mir, dužan je odmah poduzeti odgovarajuće mjere kako bi spriječio daljnje uznemiravanje, ili je dužan ukloniti psa.
Član 10.

(Sigurnost građana) 
(1) Pas se mora držati tako da ne ugrožava ličnu sigurnost građana.

(2) Ako pas ozlijedi neku osobu, vlasnik ili imalac psa je dužan odvesti psa na pregled u nadležnu veterinarsku ambulantu, na trokratni pregled, te je vlasniku psa zabranjeno otuđiti, eutanazirati ili na bilo koji drugi način ukloniti psa, dok se ne završi trokratni pregled na bjesnilo. 
(3) Troškove trokratnog pregleda snosi vlasnik ili imalac životinje.   

Član 11.

(Smještaj pasa)
(1) Pas koji se drži u neograđenom dvorištu ili vrtu mora biti vezan ili biti smješten u ograđenom prostoru koji će osigurati da se životinja neće moći samostalno udaljiti. 

(2) Vlasnik ili imalac životinje ne smije vezati psa na lanac koji je kraći od 3 m ili trostruke dužine životinje, mjereno od vrška njuške do vrška repa, a pri određivanju dužine lanca koristi se dužina povoljnija za veličinu i rasu životinje.  
Član 12. 

(Način držanja kućnih ljubimaca)
(1) Pas koji se drži u ograđenom dvorištu ili vrtu ne mora biti vezan, uz uslov da ograda svojom visinom i čvrstoćom osigurava sigurnost prolaznika.

(2) Vlasnik ili imalac koji psa drži na način utvrđen u stavu 1. ovog člana, obavezan je na vidljivom mjestu postaviti oznaku koja upozorava na psa, te je obavezan imati ispravno zvono  na ulaznim dvorišnim ili vrtnim vratima.

(3) Psi se mogu držati u dvorištu porodične kuće, zajedničkom dvorištu porodične kuće i u dvorištu  sa većim brojem porodičnih kuća, u posebnom objektu, po prethodno pribavljenoj saglasnosti svih suvlasnika porodične kuće, odnosno saglasnosti svih vlasnika susjednih porodičnih kuća.

(4) Ukoliko se pas drži u ograđenom prostoru za psa ili kučici za psa, smještaj kučice ili ograđenog prostora mora biti takav da se životinja neće moći samostalno udaljiti, te da ne ugrožava/ometa  stanovanje u susjednom dvorištu. 

(5) Objekat za držanje pasa (ograđen prostor za psa ili kućica za psa), iz prethodnog stava ovog člana, mora biti udaljen najmanje sedam metara od granice susjedne parcele, okrenut dalje od ulaznih vrata i prozora stambenog ili poslovnog objekta na susjednoj parceli, odnosno kuće u dvorištu sa većim brojem porodičnih kuća, odnosno da ne ugrožava/ometa stanovanje u susjednom dvorištu.

Član 13.

(Vođenje kućnog ljubimca)
(1) Na području naseljenih dijelova općine Hadžići, imalac ili vlasnik je dužan voditi psa na povodcu koja odgovara veličini i snazi psa, tako da ne ugrožava ličnu sigurnost ljudi i samih životinja, njihovo kretanje, te redovno odvijanje prometa. 

(2) Psi koji su zbog svojih urođenih svojstava i agresivnog instikta opasni za sigurnost ljudi, a posebno dobermani, američki stafordski terijeri, bull terijeri, pitbull terijeri, rotvajleri, doge, njemački i belgijski ovčari, japanski borilački psi, veliki japanski špicevi, mastifi, šarplaninci i njihovi križanci, moraju se na području iz stava 1. ovog člana voditi na povodcu, obavezno sa brnjicom.
III –KRETANJE KUĆNIH LJUBIMACA NA JAVNIM POVRŠINAMA I OBJEKTIMA JAVNE NAMJENE 

Član 14.
(Izvođenje kućnih ljubimaca)
(1) Na javne površine mogu se izvoditi psi i mačke za koje vlasnik ili imalac posjeduje službenu ispravu/dokument kojim se dokazuje da su prethodno uredno registrirani, čipovani, vakcinisani protiv bjesnila i tretirani protiv parazita u nadležnoj veterinarskoj organizaciji, na povodcu i sa brnjicom, u skladu sa ovom Odlukom i pozitivnim zakonskim propisima.
(2) Vlasnik ili imalac psa ili mačke mora na javnom mjestu imati propisanu službenu ispravu/dokument, te istu pokazati na zahtjev nadležnog inspektora ili policajca.

Član 15.
(Javne površine i objekti uprave)
(1) Zabranjeno je uvoditi pse i mačke u:
1. objekte koje koriste organi državne uprave i lokalne samouprave,

2. objekte i prostorije za zdravstvenu zaštitu građana,

3. objekte i prostorije u kojima se obavlja vaspitno-obrazovna djelatnost i obezbjeđuje smještaj, boravak i ishrana djece, učenika i studenata,

4. objekte za proizvodnju, kontrolu i promet lijekova,

5. objekte za proizvodnju, smještaj i promet životnih namirnica,

6. vjerske objekte i dvorišta vjerskih objekata,

7. sredstva javnog prijevoza,

8. javne komunalne objekte kao što su tržnice i pijace, groblja, cvjetnjaci, spomen obilježja,
9. sportske objekte, na javne skupove, kao i druga javna mjesta na kojima se održavaju različite manifestacije,

10. ograđeno ili neograđeno dječije igralište, ograđeni ili neograđeni sportski tereni, te ograđena ili neograđena dvorišta škola ili vrtića,

11. ugostiteljske objekte osim hotela koji imaju određene prostore za smještaj  pasa i mačaka.

(2) Vlasnici, odnosno korisnici ostalih objekata u javnoj namjeni, dužni su na vidnom mjestu istaknuti obavještenje o slobodnom uvođenju, odnosno zabrani uvođenja pasa i mačaka u objekat.

Član 16.

(Pribor i oprema prilikom izvođenja)
(1) Vlasnik ili imalac kućnog ljubimca, dužan je pri svakom izvođenju na javnu površinu općine Hadžići nositi pribor za čišćenje fekalija i očistiti svaku površinu koju njegov ljubimac onečisti.

(2) Vlasnik ili imalac životinje, kao i lice koje izvodi psa iz pasmine srednjih i malih pasa ili štenad  do tri mjeseca starosti, može psa da vodi na povodcu bez brnjice, uz uslov da su sigurna i da neće  ometati prolaznike i djecu. 
(3) Zabranjeno je psa puštati sa povodca da se slobodno kreće u neposrednoj blizini škola, pored školskih ustanova, u dijelu parka i druge javne površine u kojoj se nalazi ograđeno ili neograđeno dječije igralište, kao i u dijelu pod cvijetnim zasadom.
(4) Vlasnik ili imalac životinje, kao i lice koje izvodi  psa, snosi punu odgovornost za njegovo ponašanje  na javnoj površini.

(5) Vlasnik ili imalac životinje, kao i lice koje izvodi opasnog psa iz kontroliranog uzgoja, dužan je da psa vodi na povodcu i obavezno s brnjicom.
Član 17. 

(Zabrana puštanja životinja)
Zabranjeno je puštanje životinja na javne površine u toku sezone parenja. 
Član 18.

(Kontrola razmnožavanja)

(1) Imalac ili vlasnik životinje dužan je kontrolisati razmnožavanje kućnih ljubimaca pasa i mačaka  pod svojim nadzorom, a snosi odgovornost i za sve potomke svojih životinja.

(2) Načini kontrole razmnožavanja  kućnih ljubimaca mogu biti: 

· Preventivno djelovanje (sterilizacija i kastracija životinja);  

· Kontrola kretanja u vrijeme tjeranja ženki;
· Upotreba veterinarskih sredstava.
(3) Poslove preventivnog djelovanja i upotrebe veterinarskih sredstava iz stava 2. ovog člana obavlja nadležna veterinarska stanica. 

Član 19.

(Zabrana huškanja i prodaje životinja na javnim mjestima)
(1) Zabranjuje se provjeravati oštrinu psa na drugom psu ili životinji. 
(2) Zabranjuje se huškati psa na čovjeka i ometati kretanje i sigurnost ljudi na javnim površinama i u zajedničkim prostorijama. 
(3) Zabranjuje se prodaja pasa ili mačaka na javnim mjestima.

Član 20.

(Zdravstvena njega životinja)

(1) U slučaju oboljenja psa ili mačke od zarazne bolesti, odnosno ako se sumnja da od bolesti boluje imalac ili vlasnik psa ili mačke, mora o tome obavijestiti nadležnu veterinarsku stanicu, a psa ili mačku izolirati i zatvoriti dok se ne obavi veterinarski pregled. 

(2) Nakon veterinarskog pregleda psa ili mačke iz stava 1. ovog člana, imalac ili vlasnik je dužan postupiti  prema uputstvima nadležne veterinarske stanice ili veterinarske inspekcije i izvršiti naređene mjere.

(3) Ako imalac ili vlasnik psa ili mačke sumnja da je pas ili mačka uginuo/la od neke zarazne bolesti ili od trovanja, dužan je uginuće psa ili mačke prijaviti nadležnoj veterinarskoj stanici.

Član 21.  

(Troškovi zdravstvene njege)
Troškove naknade za veterinarsko-zdravstveni nadzor (pregled), cijepljenje i druge zdravstvene mjere provedene od strane veterinarske stanice snosi imalac ili vlasnik psa ili mačke. 

IV – REGISTRACIJA KUĆNIH LJUBIMACA 

Član 22.

(Obaveza registracije)
(1) Vlasnici ili imaoci pasa i mačaka, dužni su registrirati pse i mačke u roku od sedam dana od dana sticanja vlasništva, što se potvrđuje posjedovanjem vlasničke knjižice izdate i ovjerene od strane veterinarske stanice na području općine Hadžići. 
(2) Registracija pasa ili upisivanje pasa u upisnik, vrši se radi provođenja mjera propisanih Zakonom i ovom Odlukom, a naročito radi sprječavanja bjesnoće i drugih zaraznih bolesti.

(3) Sa ciljem identifikacije, sve životinje trajno treba da budu označene, a imaoci pasa i mačaka  dužni su izvršiti trajno označavanje pasa i mačaka pomoću mikročipa koje izvodi samo veterinar, tj. veterinarska stanica koja ima sjedište na području općine Hadžići.
(4) Veterinarska stanica imaocu pasa će izdavati službenu ispravu, čiji je sadržaj i oblik propisan Zakonom o veterinarstvu Federacije BiH, a svi imaoci ili vlasnici pasa obavezni su upisati iste u registar.

(5) U svrhu registriranja životinja na području općine Hadžići,veterinarska stanica pribaviće sve dosadašnje evidencije o istim od postojećih veterinarskih stanica (privatnog i javnog sektora) koje su do sada vodile evidenciju za područje općine Hadžići. 

(6) Ured za veterinarstvo Bosne i Hercegovine će voditi registar svih označenih pasa i mačaka.

(7) Troškove upisa pasa i mačaka, obaveznog označavanja-čipovanja pasa, vakcinacije pasa protiv bjesnila, tretmana protiv parazita i izdavanja službenih isprava/dokumentacije plaća vlasnik ili imalac.

Član 23.
(Vakcinacija i čipovanje kućnih ljubimaca)
(1) Svi psi stariji od 3 (tri)  mjeseca podliježu obaveznoj registraciji i cijepljenju protiv bjesnoće.

(2) Registraciju vakcinisanja pasa vrši nadležna veterinarska stanica za područje općine Hadžići.

(3) Sa ciljem identifikacije sve životinje trebaju trajno biti označene, a imaoci pasa i domaćih mačaka dužni su izvršiti trajno označavanje pasa i mačaka pomoću mikročipa koje izvode samo veterinari. 
(4) Zabranjeno je uklanjanje mikročipa, osim u slučaju ako za to postoje opravdani zdravstveni razlozi.
(5) Imalac ili vlasnik čija je životinja dostigla starost od tri mjeseca, odnosno koji je nabavio ili prodao psa, dužan je o tome u roku od sedam dana obavijestiti nadležnu veterinarsku stanicu koja vodi upisnik (registar) pasa.

(6) Imalac ili vlasnik psa dužan je nadležnoj veterinarskoj stanici koja vodi upisnik (registar) pasa prijaviti uginuće psa radi utvrđivanja uzroka uginuća i ažuriranje baze podataka o registraciji životinja.

(7) Imalac ili vlasnik psa dužan je prijaviti uginuće, gubitak, otuđenje ili bijeg psa u roku  od tri dana od dana gubitka ili bijega psa ili mačke, kao i svaku drugu promjenu nadležnoj veterinarskoj organizaciji koja vodi upisnik (registar), uz dostavu vlasničke knjižice veterinarske stanice. 
(8) Imalac ili vlasnik psa koji iz bilo kojeg razloga nije u mogućnosti nastaviti brigu o psu, istog treba predati Higijenskom servisu radi daljeg zbrinjavanja. 
V – NAČIN POSTUPANJA SA IZGUBLJENIM, NAPUŠTENIM ŽIVOTINJAMA I PSIMA LUTALICAMA

Član 24.

(Napuštene životinje i psi lutalice)
(1) Izgubljene pse, napuštene pse i mačke, kao i pse lutalice skupljaju ovlaštena lica JKP „Komunalac“ d.o.o. Hadžići, čiji je osnivač Općina Hadžići, a koji imaju registrovanu djelatnost za poslove higijenskog servisa. 

(2) Higijenski servis ispunjava uslove u skladu sa Pravilnikom o osnivanju i uslovima koje moraju ispunjavati higijenski servisi i skloništa za životinje. 

(3) Za potrebe rada higijenskog servisa Općina Hadžići je ustupila prostorije u objektima koje je dobila na privremeno korištenje (objekti kasarne Žunovnica). 

(4) Higijenski servis zbrinjavaće životinje u skladu sa Zakonom o zaštiti i dobrobiti životinja i Zakonom o veterinarstvu BIH, te podzakonskim aktima donesenim na osnovu ovih Zakona.
(5) Nalaznik napuštene ili izgubljene životinje dužan je o nalasku obavijestiti Higijenski servis i pružiti životinji odgovarajuću skrb do vraćanja imaocu ili vlasniku ili do smještanja u Higijenski servis. 

Član 25. 

(Troškovi i naknade zbrinjavanja kućnih ljubimaca)
(1) Troškove zbrinjavanja životinja od strane Higijenskog servisa snosi imalac ili vlasnik životinje, ako se isti ne utvrdi, troškovi zbrinjavanja se obezbjeđuju iz budžetskih sredstava Općine Hadžići i drugih Zakonom propisanih vidova finansiranja, osim ako se imalac ili vlasnik naknadno ne utvrdi.  
(2) Visinu naknade za zbrinjavanje životinja od strane Higijenskog servisa, koje snosi imalac ili vlasnik životinje utvrđuje nadležni organ upravljanja JKP „Komunalac“ d.o.o. Hadžići (Higijenski servis) jednom godišnje. 

VI – NADZOR

Član 26.

(Nadzor nad provođenjem Odluke)
(1) Nadzor nad provedbom odredaba ove Odluke vrši komunalni inspektor Općine Hadžići u saradnji sa nadležnom veterinarskom inspekcijom Kantona Sarajevo.

(2) Veterinarski inspektor u skladu sa Zakonom o veterinarstvu, Zakonom o zaštiti i dobrobiti životinja, Pravilnikom o držanju opasnih pasa, Pravilnikom o osnivanju i uslovima koje moraju ispunjavati  skloništa za životinje i Pravilnikom o osnivanju i uslovima  koje moraju ispunjavati higijenski servisi, vrši nadzor u slučajevima kršenja odredbi ove Odluke iz člana 3., 4., 10., 13., 18. - stav 2., 19., 20. - stav 1., 21., 23., 24. i 25. 

(3) Komunalni inspektor u skladu sa svojim ovlastima vrši nadzor i poduzima radnje pri provođenju odredaba iz člana 5., 6., 7., 8., 9., 11.,12.,13. - stav 1., 15., 16., 17. i 20. - stav 2. 

(4) U slučaju da prilikom vršenja inspekcijskog nadzora komunalni ili veterinarski inspektor ustanovi da fizičko ili pravno lice krši odredbe ove Odluke, isti ima pravo da legitimiše radi postupanja u skladu sa istom. 

(5) Ukoliko se komunalni ili veterinarski inspektor u svom radu susretne sa otporom, može zatražiti pomoć službenika nadležne Policijske uprave. 
(6) Policijski službenici, također su u granicama svojih ovlasti, na zahtjev nadležne komunalne ili veterinarske inspekcije, dužni  osigurati pomoć pri provođenju inspekcijskog nadzora.

VI – KAZNENE ODREDBE

Član 27.

(Kazne za fizička i pravna lica)
(1) Fizičko lice će se kazniti novčanom kaznom u iznosu od 100,00 KM, odgovorno lice u pravnom licu u iznosu od 500,00 KM, a pravno lice će se kazniti novčanom kaznom u iznosu od 1.000,00  KM, koje prekrši član 3., 4., 5., 7., 8., 11., 12., 13. - stav 1., 15., 16., 17., 18. i 19. ove Odluke. 

(2) Novčanom kaznom od 200,00 KM do 450,00 KM kazniće se za prekršaj fizičko  lice ako postupi protivno  ili se ne pridržava odredaba člana 14. ove Odluke, odnosno ko postupa sa životinjama na način kojim izaziva uznemirenje ili negodovanje građana  ili ko ne  ističe upozorenja za opasnost  na ulazu u zatvoreno dvorište  ili drugi određeni prostor gdje su smještene opasne životinje ili ko uvodi životinje u objekte gdje to nije dozvoljeno.
(3) Fizičko lice će se kazniti novčanom kaznom u iznosu od 300,00 KM, odgovorno lice u pravnom licu u iznosu od 1.000,00 KM, a pravno lice će se kazniti novčanom kaznom  u iznosu od 2.500,00 KM, koje prekrši član 6., 9., 10., 13. - stav 2., 20., 21., 23., 24. i 25. ove Odluke i koje spriječi higijeničara ili druga lica koje imaju pravo nadzora i u vršenju poslova predviđenih ovom Odlukom. 
(4) Novčanom kaznom u iznosu od 300,00 do 1.500,00 KM kazniće se za prekršaj fizičko lice koje prekrši član 23. ove Odluke, odnosno ako ne prijavi nabavku, otuđenje, nestanak ili uginuće psa.

(5) Novčanom kaznom u iznosu od 500,00 KM do 1.500,00 KM kazniće se za prekršaj fizičko lice ako postupi protivno ili se ne pridržava odredaba člana 16. ove Odluke, odnosno ko bez nadzora ili zaštitnih sredstava drži i izvodi opasne pse i životinje na javne površine koje mogu prestrašiti ili povrijediti druge osobe. 
Član 28.

(Inspekcijski nadzor)

Komunalni inspektor će u slučajevima kada ustanovi kršenje odredaba ove Odluke pokrenuti prekršajni postupak protiv prekršioca putem prekršajnog naloga ili podnešenjem zahtjeva za pokretanje prekršajnog postupka nadležnom Sudu, u skladu sa Zakonom o prekršajima Federacije Bosne i Hercegovine. („Službene novine FBIH“ broj: 63/14). 
VII – PRIJELAZNE I ZAVRŠNE ODREDBE

Član 29.

(Pojmovi)
U ovoj Odluci su korišteni pojmovi čije značenje je utvrđeno članom 2. Zakona o zaštiti i dobrobiti životinja („Službene novine BIH“ broj: 25/09).
Član 30.

(Higijenski servis)
Higijenski servis JKP „Komunalac“ d.o.o. Hadžići će provoditi odredbe ove Odluke, s tim da će u slučaju potrebe za provođenje iste obezbijediti saradnju sa drugim pravnim licima registrovanim za poslove iz ove oblasti.

Član 31. 

(Stupanje na snagu)
(1) Ova Odluka stupa na snagu narednog dana nakon objave na Oglasnoj tabli Općine Hadžići, a objaviti će se i u Službenim novinama Kantona Sarajevo. 

(2) Danom stupanja na snagu ove Odluke, prestaje da važi Odluka o uslovima i načinu držanja kućnih ljubimaca, pasa i domaćih mački, načinu postupanja s napuštenim i izgubljenim životinjama i psima lutalicama na području Općine Hadžići („Službene novine Kantona Sarajevo“ broj: 9/14 i 50/16). 
         Predsjedavajući      

Broj: ____________/2022





Općinskog vijeća Hadžići

Hadžići, 07.07.2022. godine

            Almin Bašić

